
A.L. 86 tal-2024

ATT DWAR IT-TAXXA FUQ L-INCOME
(KAP. 123)

Regoli tal-2024 dwar Donazzjonijiet lil 
Organizzazzjonijiet Volontarji

BIS-SAĦĦA tas-setgħat mogħtija mill-artikoli 14(2) u 96(3) tal-
Att dwar it-Taxxa fuq l-Income, il-Ministru responsabbli għall-finanzi
għamel dawn ir-regoli li ġejjin:-

Titolu.1. It-titolu ta’ dawn ir-regoli hu r-Regoli tal-2024 dwar
Donazzjonijiet lil Organizzazzjonijiet Volontarji.

Tifsir.2. F’dawn ir-regoli, kemm-il darba r-rabta tal-kliem ma
teħtieġx xort’oħra:

Kap. 123."Att" tfisser l-Att dwar it-Taxxa fuq l-Income;

Kap. 492.
"awtorità kompetenti" tfisser il-Kummissarju għal

Organizzazzjonijiet Volontarji maħtur skont l-artikolu 5 tal-Att
dwar l-Organizzazzjonijiet Volontarji;

"Kummissarju" għandu jkollha l-istess tifsira kif mogħti
lilha fl-Att;

"kumpanija" għandu jkollha l-istess tifsira kif mogħti lilha
fl-Att. 

Applikabbiltà.

Kap. 492.

3. Dawn ir-regoli għandhom japplikaw għal donazzjonijiet fi
flus kontanti li jsiru minn kumpaniji fl-1 ta’ Jannar 2024 jew wara lil
organizzazzjonijiet volontarji li jkunu skritti mal-awtorità kompetenti
skont l-Att dwar l-Organizzazzjonijiet Volontarji u li joperaw b’mod
dirett fil-qasam soċjali, ambjentali jew għall-benesseri tal-annimali.

Informazzjoni li 
għandha tiġi 
fornuta lill-
awtorità 
kompetenti.

4. Kumpanija li għandha intenzjoni li titlob kreditu ta’ taxxa
kif provdut f’dawn ir-regoli għandha tforni lill-awtorità kompetenti
tali informazzjoni u dokumenti kif l-awtorità kompetenti tista’ tqis
meħtieġa sabiex tkun sodisfatta li l-imsemmija kumpanija tkun
għamlet donazzjoni li japplikaw għaliha dawn ir-regoli, liema
informazzjoni u dokumenti għandhom jiġu fornuti b’dak il-mod u
f’dak iż-żmien kif tista’ tistabbilixxi l-awtorità kompetenti.

Lista ta’ 
donazzjonijiet.

5. (1) L-awtorità kompetenti għandha tibgħat lill-
Kummissarju sa mhux aktar tard mill-aħħar ta’ Jannar ta’ kull sena,
jew f’tali data aktar tard kif tista’ tiġi maqbula bejn l-awtorità

kompetenti u l-Kummissarju, lista ta’ kumpaniji li jkunu ppruvaw
għas-sodisfazzjon tagħha li fis-sena li tiġi minnufih qabel is-sena ta’
stima li tibda fl-1 ta’ Jannar ta’ dik is-sena, ikunu għamlu
donazzjonijiet li japplikaw għalihom dawn ir-regoli.

(2) Il-lista għandha tindika, fir-rigward ta’ kull donazzjoni:

(a) l-isem tal-kumpanija li tkun għamlet id-donazzjoni u
n-numru tar-reġistrazzjoni tat-taxxa tagħha;

(b) l-ammont u d-data tad-donazzjoni; u

(ċ) l-isem tal-organizzazzjoni li lilha tkun saret id-
donazzjoni.

(3) Flimkien mal-lista msemmija, l-awtorità kompetenti
għandha tibgħat lill-Kummissarju konferma bil-miktub li hi sodisfatta
illi d-donazzjonijiet elenkati fiha saru u li dawk id-donazzjonijiet
huma donazzjonijiet li japplikaw għalihom dawn ir-regoli.

Dritt li jintalab 
kreditu ta’ 
taxxa.

6. (1) Meta kumpanija tagħmel donazzjoni li japplikaw
għaliha dawn ir-regoli, u meta dik id-donazzjoni tkun elenkata u
konfermata kif provdut fir-regola 5, dik il-kumpanija għandu jkollha d-
dritt għal kreditu ta’ taxxa għas-sena ta’ stima in kwistjoni fir r-
rigward ta’ dik id-donazzjoni.

(2) Il-kreditu ta’ taxxa li jista’ jingħata lil kumpanija għal
kwalunkwe sena ta’ stima skont dawn ir-regoli għandu jkun l-inqas
minn dawn iż-żewġ (2) ammonti li ġejjin:

(a) ħamsa u tletin fil-mija (35%) tat-total tad-
donazzjonijiet magħmula minnha fis-sena li tiġi minnufih qabel
dik is-sena ta’ stima, sal-punt li jkunu ġew elenkati u konfermati
kif imsemmi qabel; jew

(b) ħames mitt euro (€500).

(3) L-ebda parti mill-kreditu ta’ taxxa li jista’ jingħata lil
kumpanija għal kwalunkwe sena ta’ stima skont dawn ir-regoli, ma
għandha tingħata lura bħala rifużjoni jew tingħata bħala kreditu kontra
t-taxxa fuq l-income ta’ dik il-kumpanija għal kwalunkwe sena ta’
stima oħra jew it-taxxa fuq l-income ta’ kwalunkwe persuna oħra.

VERŻJONI ELETTRONIKA




